
Lur planetaren birikak 

Maratila 

AMAIA LASA 

Planeta urdina bere osotasunean ezagutu dugunetik jakin dugu ikusi, ukitu eta hautsi ezin daitezkeen hari xume batzuen bidez bere zati guztiak elkarrekin erlazionaturik daudela, bere haizeak eta urak egurats baten barruan bildurik etengabe higitzen direla bizitza birsortuz. Gaur badakigu zein beharrezkoak zaizkigun poloetako izotzak, Ameriketatik gure itsasertzak epeltzera datorren Golkoko itsaslasterra edo zein premiazkoak diren denontzat Amazoniako zuhaitzak arnasten dugun haizea garbitzeko. Garai batean ez genuen inoiz pentsatuko gugandik milaka kilometrotara zegoen hondogabeko ohian eder, zabal, misteriotsu horrek horrelako eragin zuzenik izan zezakeela gure eguneroko bizitzan. 

Orain jakin badakigu, baina oso gutxi ikasi dugu. 

Munduko lurralde natural aberatsenari arnasa estutzen ari zaio, birikak behin eta berriro zulatzen ari zaizkiolako. Multinazionalek, jasan dugun egoera larriari jaramonik egin gabe, bertako basoak ustiatzen jarraitzen dute. 

Ziur aski arazoaren konponbidea eremu horren kudeaketa bertan bizi diren indiar herrien eskuetan jartzea izango litzateke, haien mundu ikuskera gizon zuriek dutenetik oso urrun baitago, zorionez. 

Chico Mendesek, duela hamar urte oihan hau bere bizitzarekin defendatu zuen brasildar ekologistak, zera zioen: «Guk ez dugu Amazonia santutegi bihurtu nahi oihanaren txikizioa geldiaraziz, suntsiketarik gabeko aurrera-pena posible dela erakutsi baizik».

